
ДИГОРОН ЛИТЕРАТУРИ 
БУНДОРЁВЁРЁГ – 

МАЛИТИ ГЕУЁРГИЙ 135 АНЗИ!

ЗУНДГОНД ЛЁГТЁ ГЕУЁРГИЙ ТУХХЁН

Вслушайтесь в эти стихи. Раньше чем доходит 
до сознания их смысл, они уже покоряют своим 
чарующим ритмом и звучанием. Когда читаешь 
такие стихи, невольно приходят на память слова 
Белинского, сказанные им о стихе Пушкина:

«Что это за стих! Он нежен, сладостен, мягок, 
как рокот волны, тягуч и густ, как смола, ярок, как 
молния, прозрачен и чист, как кристалл...»

В. И. Абаев, академик 
23 марта 1973 г.

«ДЁ ФЁСМЁРДЁ КОМИ КАДЁН...»

Геуёргий арёх уидтон хёстёгмё, хузёй ёй 
дзёбёх фёсмардтон, фал ка ёй, уой ба уёди рёстёги 
нёма зудтон. Уой ма гъуди кёнун, ёма ёнгурё хуарз 
гёлста. Уорсдони билёбёл кёсалгё арёх ахёссидё. 
Мах дёр, скъоладзаутё уогёй, еци куст кёнианё (еу 
хатт, кёд нё рёдуйун, уёд, мёхуёдёг 84 тъепай 
ёрахёстон). Дони билёмё ку рахъёртидё Геуёрги, 
уёд фиццагидёр ё дзабуртё раласидё ’ма сё е – 
дорбёл, кенё ба – донгон кёдзос, ёхснад хурёбёл 
ёрёвёридё. Ёвёццёгён, кёсалгё ахёссуни куст 
Геуёргиён адтёй ё хуёздёр уолёфт ёма «поэзий 
ёрмёг» ёмбурдгёнён рёстёг.

Малити Геуёргий хёццё нёмё дзубанди некёд 
рауадёй. Еци дзамани литературёмё уотё цибёл 
нёма адтён. Еу хатт ба Уорсдони гъёуи скъоламё 
къуёрттё-къуёрттёй бацудёнцё нёлгоймёгтё ’ма 
силгоймёгтё. Уони хёццё адтёй, кёсалгё ци лёг 
ахёссидё, е дёр. Кадёр радзурдта, е, дан, финсёг 
Малити Геуёрги ёй. Гъе, уотё ёнахур уавёрти 
базудтон устур искурдиади хецау – Малити Геуёргий. 
Ё уадзимистё ин берё уорсдойнёгтё дзурдтонцё 
кёрёдземён: Сосранти Батёрбек, Калоти Додти, 
Надгерити Темурхъан, Баскати Мисост ёма иннетё. 
Ёз, ци ’й римёхсун, зийнадёгёнагёдёр адтён, фал 
Сосранти Батёрбек ба ёмдзёвгё еу кастён нигъгъуди 
кёнидё. Уоци лёгмё адтёй устур артисти скурдиадё, 
ёрмёст ин фадуёттё ба ёнхёст нё фёцёй. Куд 
Малити Геуёрги, уотё Батёрбеги фидё Ахмёт дёр 
ахёст ёма хаст ёрцудёй Сибирмё 1933-аг анзи, кулак 
ёй, зёгъгё, уой рёуаги.

Ирон хрестомати мухургонд ку ’рцудёй, уёд уордигёй 
наизусть исахур кодтон Геуёргий лирикон ёмдзёвгитё, 
уёдта кадёнгитё «Гъонгёси фурт мёгур Мёхёмёт» 
ёма «Дзандзирахъ». Уой фёсте ба журнал «Мах Дуг»-и 
рацудёй Малий-фурти поэмё «Темур-Алсахъ», ёма 
уомёй дёр дзёвгарё хай зудтон ёнё кёсгити.

Бёнттё евгъудёнцё, ёз скъолай косун райдёдтон 
Тауитти Тамарё (ахури хаййади сёргълёууёг), 
Цопанти Никъала, Тамати Василий, Къодоти Макар 
(Бёги) ёма иннети хёццё (сё еугурей дзёбёх 
нёбал гъуди кёнун, уобёл еу-дёс ёма дууинсёй анзи 
хуёздёр цёуй). Етё хуарз ахургёнгутё адтёнцё, 
поэзи дёр берё уарзтонцё ёма ахид исаразиуонцё 
«литературон изёртё».

Еу уёхён фембёлди си кадёр райдёдта дзорун 
Геуёргий ёмдзёвгё «Ци кёнуй, цума, ме ’лхуйнё», ё 
кёрон ба ин ёз ё цъухёй райстон, ’ма син куд ёхцёуён 
адтёй, е нур дёр ма мё цёститёбёл гъазуй.

Къодоти Макар дёсни адтёй, берё ёмдзёвгитё 
ёма хабёрттё зудта. Еу хатт ба нин Багъёрати Созури 
кой ракодта. Кёмёдёр, дан, синхёнттёй бацудёй 
ёма сё арахъ уадзгё баййафта. Созур тёдзунёгмё 
никкастёй ёма, зёгъгё, уотё бакодта: «Тёдзунёг куд 
цъинкк-цъинкк кёнуй, ёмдзёвгё дёр гъёуама уотё 
цъинкк-цъинкк кёна!».

Уорсдони скъолай ахур кодтонцё мёздёггёгтё 
дёр, Тотойтёй 4 хуёри. Седзёрёй байзадёнцё. Гъе, 
уони фиди ёнсувёри уосё ба гъуди кодта Гурдзибети 
Бласкай; ку ёй нигёдтонцё, уёд зиани дёр адтёй. 
Тускъати Балодтий дёр хуарз зудта.

Бласкабёл зар адтёй, фал ё текст нур ба, мёнмё 
гёсгё, фесавдёй. Заргё ба ’й кодта Тамати Василий.

Нур ба мё цубурёй зёгъун фёндуй Малити Геуёргий 
сфёлдистади туххён. Ё уадзевзитё финст ёнцё 
лёдёрд ёвзагёй, классикон дёсниадёй. Гъенур, 
Пушкин, Лермонтов, Къостамё цёхён интуитивон тухё 
адтёй, – Геуёргимё дёр уотё. Е ’мдзёвгё кёсгёй, 
цума дё хъури сойнё цёуй, уой хузён ёнкъарис 
дёхебёл ёхцёуёндзийнадё, нё ферхуёцдзёнё, 
лигъз, ёнёкъулумпи. Ёма е ёй поэти тёккё стурдёр 
домёнтёй еу – интуиций фёрци. Еуёй-еу авторти 
уадзимистё кёсгёй, цума надбёл фёууаис ёма, дё 
къах бакъуёргёй, дё кёмботтё зёнхёбёл ёрцёвис.

Бёргё, Геуёргий хуёздёр ку зудтайнё, ескёд 
ку фембалдаййанё дзубандимё, уёд ести дзёбёх 

Дигорон литератури бундорёвёрёг - Малити Геуёргий 135 анзи!

штрихтё мё зёрдёбёл бадардтайнё. Еумёйаг 
дзубандитёй ба уёхён поэти нё, фал хумётёг 
адёймаги сорёт дёр исаразён нёййес. Ё дессаг 
уой медёгё ’й, ’ма Геуёргий зонгё-зонун нё зудтон. 
Ёнахур романтикон рауадёй нё фембёлд: лёгёй-
лёгмё ’й берё хёттити фёууинё, ё кой ин игъосё, 
ё уадзимистё ин ёнё киунугёмё кёсгёй дзорё, 
уотемёй ба ’й ма зонё! Ёвёдзи, бафёрсун дёр, цид, 
фёгъгъёуй еу уёхёни.

Еу хатт Бесати Тазе ёма Хъазбегти Хъазбеги хёццё 
Дигоргоми адтан. Фембалдан еу лёгбёл – салдатбёл, 
ё лёдзёгбёл ёнцёйттёгёнгё цудёй. «Бонхуарз» 
загътан кёрёдземён ёма фёххецён ан. Ци рауадан, 
уёдта Хъазбег уотё бакодта: «Фёрсгё дёр ёй ку 
нё бакодтан, ка ’й, зёгъгё, ’ма е раст нёй». Ёз ё 
фёсте фённёхстёр дён, баййафон ёй, зёгъгё, 
фал е тегъи аууон фёцёй. Мё зёрди ба байзадёй 
ё сорёт. Адёймаг гъёуама кудфёндий цёстёй ма 
кёса адёймагмё...

Геуёргий поэзий тухё ёй ё лирикон тогдадзинтти, ё 
романтикон бёрзонд тахти. Ёй хъёбёр субъективон. 
Ёхе меддуйнейёй рацёуй Геуёрги дуйнемё. Алли 
устур аййевадё дёр субъективон фёууй. Печорин к’ 
адтёй? Лермонтов ёхуёдёг фёстаг ёрдой уёнгё 
дёр! Устур аййевадё уотемёй игуруй. Геуёргийён 
е ’нкъарёнтё, ё зин, ё рист – ё поэзий игурёнтё. 
Фал ё уод еске ристёй ёнёресгё н’ адтёй, ’ма еци 
рист дёр ё уоди тогдадзинттёбёл рацудёй ё дессаг 
уадзимистёмё. Гъе, уомёй иссёнцё еугурадёмон. 
Аристотель уёхён гъуди загъта: дё финст дёхемё 
ку нё гъара, уёд ма дин иннемё куд багъардзёнёй?! 
Шекспири «Гамлети» сосёгдзийнадё нур дёр нёма 
исёргом ёй. Гетейён еу критик уотё ку загъта, Гамлет 
неци архайуй, зёгъгё, уёд ин е ба уотё: гъе ёма 
еци «неци архайдмё» хъёбёр лёмбунёг ёркёсун 
гъёуй. Ё сосёгдзийнадё, ка ’й зонуй, уоми ’й. Гамлет 
еу къахёй лёууй зёронд, евгъуйёг доги, иннемёй 
ба нёуёг, райдайёг рёстёги – Нёуёгигурён Доги 
къёсёрбёл (Эпоха Возрождения).

Гъе, уёхён хузи кёсун гъёуй Геуёргий сфёл-
дистадёмё дёр. Ё поэзий сосёгдзийнёдти дёгъёл 
ё поэзийён ёхе медёгё римёхст ёй. Фал уой 
иссерунмё ба устур уодварнё ёма интуици гъёуй. 
Мёнён дёр лёдёрд нё ’й е сфёлдистади сосёг.

Ё уадзимистё кёсун сойнё хуёрёгау, ёнахур лигъз 
ёма зёлланг ёнцё. Зундёй син балёдёрён нёййес, 
ёрмёст уодёй. Мёнё Лермонтов куд загъта, уотё: 
«Люблю Отчизну я, но странною любовью, Не победит 
ее рассудок мой». Не победит рассудок... Куд дессаги 
хузи равдиста поэт ё ёнахур уарзт ё Фидибёстёмё. 
Ёхуёдёг дёр ёй зундёй нё лёдёруй еци уарзт, 
зунди дёлбарё нёй, уодёй цёуй.

’Ма уоди еци сосёг тухё ес банкъарён уодёй – 
зундёй балёдёрён ба ин нёййес. Геуёргий поэзибёл 
ка финса, е гъёуама аци гъуддаг ё зёрдёбёл дара!

Малити Геуёрги адёмон ке ёй, е Хуцауёй лёвёрд 
ёй. Адёмёй нецёмёй хецён кодта: фиййауи хёц-
цё – фиййау, бёхгёси хёццё – бёхгёс, хумгёнёги 
хёццё – хумгёнёг, ахургонди хёццё ба – ахургонд. 
Мудибиндзё дидингутёбёл куд фёззелуй ’ма син 
сё нектар куд исесуй, уотё Малити Геуёрги дёр 
адёми уодёй, царди ёрфитёй иста ё поэтикон муд. 
Ами ма мё фёндуй еу гъуди зёгъун. Поэт гъёуама 
ахургёндтёй дёр ахургонддёр уа, фулдёр зона, 
идарддёрмё уина.

Геуёргий уадзимисти зиннуй е ’стур культурё, ё 
ахургонддзийнадё. Ёма аци гъуддаг дёр – Хуцауи 
устур лёвар – е скурдиади хёццё ё кёнон кодта.

Цёрукъати Александр

* * *

Национ фольклоры хъёздыг ёвёрёнтёй нё 
курдиатджын поэттёй алчидёр йёхирдыгонау пайда 
кодта, йе сфёлдыстадон хёс ёмё йын йё поэтикон 
удыхъёд куыд амыдтой ёмё дзы куыд домдтой, 
афтё. Поэзийы дойны басёттынён фольклор цахём 
бёркадджын суадон у (ёцёг поэт ём куы ’ргуыбыр 
кёны ёмё йын йё сыгъдёгёй йё зёрдёйы фёндиаг 
куы бануазы, уёд), уымён ирд ёвдисён у Малиты 
Геуёргийы сфёлдыстад.

* * *

Поэт фольклоры равзёрста, йё курдиат ёмё йё уды 
ёрдзон хъёдён ёхцондёр, ёмбёлондёр, хёстёгдёр, 
адджындёр чи уыд, уыцы арф, зёрдёсёттён, зёрдё-
цагъаргёнён романтикон лиризм. Равзёрста йё, 
райста йё ёмё дзы йё зёрдёйы уаг ёмё хуызмё 
гёсгё сфёлдыста йё уацмыстё, уыцы нымёцы 
ёмё, сёйраджы сёйраг, сылгоймаджы тыххёй цы 
ёмдзёвгётё ныффыста, уыдон дёр. Уёлёнгай 
ёркёсгёйё, цыма традицион сты сё фольклорон 
хъуыдыгёнынад ёмё уынынадёй, сё цардуагон 
реалитё ёмё ситуацитёй, фёлё сын зёрдёнцойё, 
ёнётыхсгёйё кёсён нёй.

* * *

Дыгурон ёвзаг ёмё дыгурон адёмон поэзийы сусёг-
дзинад ёмё йёхи, сёрмагонд курдиаты сусёгдзинад 
Малиты Геуёрги кёрёдзийён хицон, тугхёстёг кёй 
скодта ёмё сё йё уацмысты арёхстджынёй, дёсныйё 
кёй равдыста, уый йын радта хёдхуыз, хёдбындур 
ёнёиумёйагдзинад.

Геуёргийы романтикон лиризм гуманистон кёй у, 
уый йын дётты канд национ нё, фёлё ма интернацион 
ахадындзинад дёр.

* * *

Ёвёццёгён, сразы уёвён нёй ахём хъуыдыимё, 
зёгъгё, Геуёргийы поэмётён сё мидис у ирд 
фольклорон, сё формёйён та фылдёр ис индивидуалон 
ахаст. Фольклоримё абаргёйё, Геуёргийы поэмётён 
сё мидис дёр ёмё сё формё дёр – ёддёг-мидёг 
ауайгёйё, иу цардёгас организм аразгёйё – сты ног, 
хёссынц поэты индивидуалон курдиат ёмё дуджы 
характерон дамгъё.

* * *

Геуёргийы идёдз – 
ёрыгонёй баззад 
ёд сидзёртё йё фёстё – 
ёхсай азы фёстё загъта:
«Цёй, цёуон ём...
Хёрзбон, мё зёнёг, мё бёстё!»
Ёмё нё асагъёс кодта:
«Куынёуал мё базона?
Ёгёр кёд нё аивтон?
Куы нал ис сё кой дёр 
мё кёддёры фидауц-аивтён».
Нё асагъёс кодта.
Зыдта йё, базондзён ёй 
уарзты хъёлёсёй, – 
Уарзты хъёлёс нё ивы
азты фыдуёзёй, азты къёс-къёсёй.
Бакён ёй дурты бын,
дар ёй ёдзухдёр
сырдты ’хсён, ихты ’хсён, – 
Ахём ёндёр хъёлёс нёй,
иунёг – йёхи хуызён.
Ёмё уыцы хъёлёс
дёлёуон дунейы
куы айхъуыст, куы атахт, – 

Уайтагъд йё идёдзы базыдта,
атыхст ыл уайтагъд.
Ёмё йын загъта:
«Диссаг!
Айсёфтысты мё хъыгтё, мё зынтё... 
Ёниу...
Мё удёмбал,
куыд тагъд мём фёзындтё?
Ёгёр тагъд...
Ныр иумё куы уём, 
дёлёуон дунейы иумё,
Мё зёрдё уёд тынгдёр 
ёхсайдзён нёхимё, нёхимё!»

					     1995.10.11

Дзуццаты Хадзы-Мурат

 

Малити Геуёргий 
анкетё. Геуёрги ёй 

ниффинста 
1928 анзи 

Геуёргобай мёйи 27-
аг бони

* * *

Георгийы индивидуалон ёрмдзёф ёппётёй 
ирддёрёй рабёрёг йё лирикон ёмдзёвгёты... Ёв-
дисён – «Цъифё рёстёги»:

Цъифё бони ёппун неци 
Ёз мёхемё ёркёсун
’Ма нё фендеун мё деси 
Уалё арвмё искёсун.

Мё кёрдзин ёма мё цёнхё 
Ёз феууелун уёд зиндёр, – 
Фёккёсуй мёмё нё зёнхё 
Мисти къахёй ниллёгдёр.

Ацы аст рёнхъы дзаг ысты социалон мидисёй, 
зёрдёбын сагъёсёй, психологон лыстёг фёзилёнтёй, 
цёстылуайгё бёлвырд фёлгонцтёй. Ассоциативон 
цёгтёй баст сты цъыф боны зёрдёцъёхгёнён нывтё 
ёмё дуджы ёбуалгъ уавёр... Ёмдзёвгёйы тексты 
фёсаууон цы ис, уёлдай ахсджиаг нын уый у. Лирикон 
хъайтар йё зёрдёмё арф айста адёмы тёригъёд, 
утёхсён кёны, баххуысхъом сын кёй нёу, ууыл. 
Ахём хъизёмёрттё уыныны бёсты разы у цёргёсау 
дардмё атёхыныл. Фёлё йын нёй базыртё: йё 
зонд, йё фёндтё йёхи бар не сты. Афтё райгуырди 
сёрибармё тырныны мотив. Уёлдай тыхджындёр 
мём кёсы, «фёккёсуй мёмё нё зёнхё мисти къахёй 
ниллёгдёр», зёгъгё, уыцы фёлгонц.

Георгийы ёмдзёвгётё музыкалон ёгъдауёй ёнаипп 
кёй сты, уый бирётё бафиппайдтой. Поэт дзырдтё 
ёвзары биноныгёй. Дыууё дзырды кёрёдзиуыл 
аныдзёвын кёнгёйё, авторён йёхи чи хъёуы, йё 
хъуыды, йе ’нкъарёнты змёлд ын ёппётёй ирддёрёй 
чи ёвдисы, ахём азёлд куы нё раттынц, уёд аппары 
сё иуы кёнё сё дыууёйы дёр, баивы сё ёндёртёй. 
Афтёмёй дзырдён канд йё нысаниуёг нё, фёлё 

йё азёлд дёр свёййы хъуыдыйён ахъазгёнёг тых. 
Зёрватыккён йё базыртё цы сты, Малиты Георгийы 
поэзийён дёр дзырдты музыкё у уый: базырджын 
кёны, хёссы уацмысы идейон-эмоцион-фёлгонцон 
буар... Диссаг у йё чысыл лирикон ёмдзёвгё «Зар». 
Чиныгкёсёг, ёвёццёгён, ёнцонёй бафиппайдзёни, 
поэт дзырдтён ёппындёр тых кёй нё кёны. Адёймаг 
кёуыл фёкъуыхцы уа, ахём ёмхъёлёсон къордтё 
дзы нёй, иу дзырд иннёйы нё цъист кёны, фёлё дзы 
ронбёгъд дёр ничи у. «Ур», «ёр», «ар», «ор», «ер», 
«ри», «рё»-тё ёмдзёвгёйы арёх кёй сты, уый йын 
ёрмёст пайдайы хос у: йё юмористон уаг ын арфдёр 
кёнынц, адёмон зарджыты арёх кёуыл ёмбёлём, 
уыцы «уёрёйдё» кёнё «уёрирё»-йы мыртём ёввахс 
лёууынц («Зар» дёр ёй хуымётёджы не схуыдта поэт).

* * *

Поэт дзырды руаджы цы диссаджы фёлгонцтё ёмё 
гармони саразы, уыдонён сё бындуры вёййы ёвирхъау 
хъизёмёрттё, марой, рис. Уыцы ёнахуыр уавёр 
цыбыр ёмё бёлвырдёй загъта даниаг философ Серен 
Кьеркегор: «Чи у, цы у поэт? Судзгё-уыраугё удхёрттё 
кёй уд февдёрзынц, ахём ёнамонд адёймаг: дзыназын 
ёмё ёрдиаг поэты комы фестынц алёмёты музыкё, 
ёмё йём дзыллётё ёрыхъусынц».

Ахём поэт уыди Малиты Гадойы фырт Геуёрги. 
...Кёддёр Николай Тихонов афтё загъта, мёнёй, 
дам, поэт скодта Октябры революци. Сразы уёвён ис 
ацы лёгимё, ёрмёст йё ныхас фёрастдёргёнинаг 
у. Хъуамё афтё загътаид: мёнёй литературон босс-
бодз революци скодта. Цёстмёхъус ныхас дёр ёй уый 
тыххёй бахъуыди, цёмёй ног цардёвёрды хицёутты 
зёрдё балхёдтаид ёмё сбодз, счиновник уыдаид. 
Партитё ёмё алы идеологитё поэттёгёнёг не сты –
фылдёр хатт поэтмарджытё вёййынц. Большевикты 
системё дёр Геуёргийён фыццаг йе ’ууёнк амардта, 
стёй та – йёхи. Малийы-фырт дёр куы загътаид, ёз 

«революцийы сконд поэт» дён, зёгъгё, уёд, чи зоны, 
йё уд аирвёзын кодтаид, фёлё уыйхыгъд ёнёмёнг 
стъёлды фёуыдаид йё курдиат, амардаид куыд поэт 
(ахём хабёрттё сёдётё-минтёй нымайгё сты). 
Фёлё Геуёрги мёнгтё дзурын йё сёрмё не ’рхаста, 
йёхиуыл комдзог рацёуыны бёсты цёхгёр ёрлёууыди, 
фыдёнхъёл ёй чи фёкодта, уыцы системёйы ныхмё 
ёмё ёргомёй загъта: «Нырыккон царды нё арын, чи 
мё сцырындзёг кёна, ахём темё». Ома, Поэты ном 
нывондён ёрхёссыны бёсты нывондён ёрхаста 
йёхи. Уёдё ма сгуыхт цы вёййы!

Бирё сфёлдыстадон бынтё нё баззади Геуёрги-
йён – йё фыстытёй ма нём ёрхёццё, йе ’рцахсыны 
размё джиппы уагъд чи ’рцыд, ёрмёст уыдон. Уыцы 
уацмысты гуырёнтё сты йё иубёстон адёмы удысконд, 
зондахаст, се ’рвылбоны фыдёбон, сё цинтё, сё 
ристё, сё бёллицтё. Уымё гёсгё сё адём дёр 
сё зёрдёмё айстой арф, зыдтой сё ёнё чиныгмё 
кёсгёйё. Поэты къухы ёфтыди дуне, ёхсёнад, ёрдз 
ёмё удгоймаджы ’хсён вазыгджын ахастытё ирдёй 
ёвдисын. Сё хъуыдыты ёмё ёнкъарёнты тых, сё 
музыкалон нывёст ёмё сёрибар улёфтёй Геуёргийы 
ёмдзёвгёты ёмё кадджыты хуыздёртё кад 
скёниккой цавёрфёнды номдзыд литературёйён дёр 
(«Зар», «Цъифё рёстёги», «Гурусхё», «Дзирасгё», 
«Дзандзирахъ» ёмё ёндёртё).	

Хъодзаты Ёхсар

«ЕХХ, КУ УАЙДЁ МЁ БАЗУРТЁ...»

Фондз ёмё ссёдз азёй йыл, ёвёццёгён, фылдёр 
цёудзён, афтё Малиты Георгийы фырт Васоимё 
фыццаг хатт бафтыдтён Стыр Дыгурмё. Нё фысым дёр 
уыди Малитёй  – Ёрёхман (рухсы фёбадёд!). Куыннё 
зыдтон, Георгийён Ирыстоны стыр кад ёмё рад и, уый 
та, фёлё, сёттын ыл, хуымётёг адёмы ’хсён бынтон 
ахём уарзон ёмё номдзыд у, уый ёнхъёл нё уыдтён. 
Уыйфёстё уыцы хъуыддагыл сахуыр дён, фёлё йыл 
уёды заман тынг дис фёкодтон: кёимёдёриддёр 
базонгё дён уыцы балцы рёстёг Дыгургомы, уыдонёй, 
зёгъён ис, ёмё, иу дёр ахём нё разынди, ёмё-
иу, ныхас рауайгёйё, Малиты Георгийы рёнхъытё, 
ёнё чиныгмё кёсгёйё, иттёг зёрдёбынёй чи нё 
радзырдтаид. Ёмё мын уёд гуырысхойаг нал уыд: 
Ирыстоны пехуымпар Хетёгкаты Къостайы фёстё 
Малиты Георгийё рёбинагдёр бынат ничима скодта 
йё адёмы зёрдёйы. Цы ма уа уымёй тёхудиагдёр 
хъысмёт нывгёнёгён!

Ёниу, уым ёнёнхъёлёджы хабарёй дёр цы ис: 
Георги у йё адёмимё ёмтуг, ёмыстёг, се ’хсён 
равзёрди, йё курдиаты хъандзал базыртыл стахти 
бёрзонд арвыцъёхмё ёмё та фёстёмё йё райгуы-
рён уёзёгмё ёрыздёхти – йё алёмёты ёмдзёв-
гётё ёмё кадджыты фёрцы.

Фыдёлтыккон таурёгътё ёмё ёмбисонды хабёрт-
тё канд Георги кём фехъуыстаид. Фёлё, дам, цад 
цаддоны фидауы, фёрв та – цъалайы. Йё адёмы 
хъёбулы уарзтёй чи уарзы, йё дзыхёйдзургё 
сфёлдыстад дёр ын уый исы ёввахс йё зёрдёмё. 
Уымён ёмё фольклор у кёцыфёнды адёмён дёр 
йё иу хай, стёй ноджы – йё ахъаззагдёр хай. Ацы 
фактор поэты ёппёт аивадыл дёр – канд йё эпикон 
уацмыстыл нё! – арвау бёрёг дары ёмё йын дётты 
егъау фидыц. Георги ёрзёты хуымётёг къёртт райсы 
йё адёмёй, йё бёрзонд курдиаты хъомысёй йё, 

цыкурайы фёрдыгау, тёмёнтё скалын кёны ёмё 
йё афтёмёй фёстёмё йё дзыллёйыл сёмбёлын
кёны: «Дзандзирахъ», «Гъонгёси фурт мёгур Мёхё-
мёт», «Темур-Алсахъ», «Уёхадёги фурт мингий Гуй-
ман» ё. а. д.

Георгийён йё эпикон уацмыстён дёр, йё 
лирикёйён дёр сё тых уый мидёг ис, ёмё фидар 
ёнцой кёнынц царды фидар ёмё ёнёфёцудгё 
фёткыл – карз ёнёбафидаугё тох Фарн ёмё Фыдё-
хы ’хсён. Уый та кёддёриддёр уыдис ёцёг нывгё-
нёджы сфёлдыстады астёумагъз. Дисы ёфтауы, ацы 
хъуыддаг суанг йё фыццаг ёмдзёвгётыл дёр кёй 
зыны, уый:

Цъифё бони ёппун неци 
Ёз мёхемё ёркёсун 
’Ма нё фендеун мё деси 
Уалё арвмё искёсун.

Мё кёрдзин ёма мё цёнхё 
Ёз феууелун уёд зиндёр, – 
Фёккёсуй мёмё нё зёнхё 
Мисти къахёй ниллёгдёр.

Нёлтё, силтё, уо мёгуртё,
Над нёмунцё золкъитау...
Ехх, ку уайдё мё базуртё, – 
Фёттёхинё цёргёсау.

				    (Цъифё рёстёги)

Георгийы поэтикон уацмыстён сё музыкё, сё 
азёлд ёмбисондён хёссинаг кёй у, уый алчи дёр 
зоны. Фёлё уыцы иу рёстёг ёддаг бакаст (формё) 
ёмё мидис вёййынц ёмбаст кёрёдзиуыл, цёвынц иу 
нысанмё – автор йё уацмысёй цы зёгъынмё хъавы, 
уый ирддёрёй ёмбёла чиныгкёсёджы зёрдёйыл. 
Чи зоны, ёппёты фыццаг банысан кодта не стырдёр 
лёгтёй иу – Тыбылты Алыксандр: «Облеченные в 
изящную форму стихотворения Малиева проникнуты 

неподдельным чувством, полным неуловимой прелес-
ти и грации». (Ирыстоны зонад-иртасёг институты 
уацмысты 1-аг рауагъд. 1925. Дзёуджыхъёу).

Цы зёгъён ис ам? Дзырд дёр ыл нёй, гёнён ёмё 
фадат уёвгёйё, хъуамё фыссёг йё мадёлон ёвзагыл 
уёлёхох ма кёна, нё критикён дёр хорзёй дарддёр йё 
цёст ницы уарзта. Фёлё ёз мёхи хъуыды зёгъдзынён 
(стёй, ёвёццёгён, уый канд мё хъуыды нёу): Малиты 
Георгийы сфёлдыстады, «Горские мотивы», зёгъгё, 
ахём хай абон куынё уаид (ацы уацмыстё та, куыд 
зонём, афтёмёй Георги ныффыста уырыссагау, ёмё 
1924 азы Берлины рацыдысты хицён чиныгёй), уёд 
бёлвырд къахыр уаид поэты иумёйаг сфёлдыстадон 
фёлгонц (афтё зёгъён ис Къостайы уырыссагау фыст 
уацмысты тыххёй дёр). Георгийы уырыссагау фыст 
ёмдзёвгётё ма нын ноджыдёр иу хатт зёгъынц: ёцёг 
курдиат кёддёриддёр вёййы алывёрсыг. Ёмё ахём 
курдиаты гакк бёрёг дары «Горские мотивы»-йы бирё 
ёмдзёвгётыл, уёлдайдёр та – «Сфинкс», «Путевая 
песня», «Цветы высот», «Памяти Коста» ёмё иннётыл. 
Ёмё сыл кёд уырыссаг классикон поэзийы ёндёвдад 
иуцасдёр фёзынди, уёддёр сты Георгийы курдиатён 
йё иу тигъ, сты ирон культурёйы стъёлфёнтё, ёмё 
сыл стырзёрдё кёнын нё хъёуы.

Малиты Георги йё фыццаг мыхуыргонд ёмдзёвгё 
«Цёхъал» куы ныффыста, уёд ыл, ёвёццёгён, ссёдз 
азы дёр нёма цыдаид. Диссаг у, ёвёдза: адёймаг 
Хуыцауы зынгёй хайджын куы вёййы, уёд уыцы зынг 
риуы бирё нё фёстиат кёны, ёрвёрттывдау бёстё 
ёваст ныррухс кёны; ёмё гуырысхойаг нал вёййы: 
дунемё фёзынд, ныронг цы нёма фендёуыди, 
ахёмтё зёгъынхъом гуырд. Ацы хабарён ёвдисён 
сты нё хуыздёр фысджыты биографитё – рагонёй, 
нырыкконёй. Уёдё сразы уём: Уёлёрвты комулёфт 
лёгмё куы вёййы, уёд йё хъомысён нёй ёнё 
фёзынгё суанг тёккё фыццаг фёлварёнтыл 
дёр, мёнё, зёгъгё, нёй, уёд та – «нёй – дурёй 
хъёбёрдёр», лёгдыхёй ёмё йё кары ёххуысёй 
ничи ссардзён.

«Цёхъал» поэты фыццаг поэтикон уацмысыл нымад 
кёй у, ёрмёст уый тыххёй нё ракодтон йё кой. 
Тынгдёр уымён, ёмё мём афтё кёсы, цыма уацмыс 
канд ёбёрёг бёлццоны ёбуалгъ хъысмётыл фыст 
нёу – ис ын символикон нысаниуёг. Иуёй, ёмдзёвгё-
балладёйы ёппёт фактурёйыл бёлвырдёй зыны, 
фидёны стыр нывгёнёг йе сфёлдыстады ныфсджын 
ёмё фидарёй кёй ёрлёууыди сёйраджыдёр 
эпикон, героикон-романтикон фёндагыл; иннёмёй 
та, уацмысён рахонён ис Георгийён йёхи трагикон 
хъысмёты фыдохы рагфидиуёг...

* * *

Малиты Георгийы сфёлдыстады кой кёнгёйё, 
Абайты Васо ёрымысы, Белинский Пушкины тыххёй цы 
ныхёстё загъта, уыдон: «Что это за стих! Он нежен, 
сладостен, мягок, как рокот волны, тягуч и густ, как смола, 
ярок, как молния, прозрачен и чист, как кристалл...» 
Ёмё дарддёр номдзыд академик йёхицёй бафтауы:

«До Малиева на дигорском диалекте писал 
выдающийся поэт Блашка Гурджибеев. Богатство его 
языка изумительно. Но музыку дигорского стиха он еще не 
постиг. Немало стихов на дигорском диалекте написано 
и после Малиева. Много из них отмечены несомненным 
талантом. Но и в них уже не слышится рокот волны. 
Нет в них и прозрачности кристалла. Видимо, эту тайну, 
тайну певучего дигорского стиха, Малиев унес с собой в 
свою безвременную могилу...»

Сёрыхъуынтё арц слёууынц ацы ныхёстё 
кёсгёйё. Фёлё, ёнёмёнг, царды диалектикё 
кёндзён йёхиуёттё. Дыгурон фольклор, Бласка, 
Созыр, Георгийы ёнёмёлёт уацмыстё бындур цы 
литературёйён басгуыхтысты, уымён йё фидён дёр 
уыдзён бёллиццаг.

Ходы Камал

* * *

Уёд ёз фарёстём къласы ахуыр кодтон, Николаевскы 
станицёйы. Уый мё хъёу дёр нё уыд (ёз красногойраг – 
бёрёгъуыйнаг дён), стёй мё районмё дёр нё хауд, фёлё 
нёхимё авдазон скъола йеддёмё кёй нё уыд, уымё гёсгё 
ме ’мхъёуккёгтё астёуккаг ахуырад райсынмё уырдём 
цыдысты. Ахём уавёры уыдысты Мустыздёхы хъёуы 
(красногойрёгтё ма йё Ёхсёрысёр дёр хуыдтой) фёсивёд 
дёр. Ам-иу ёртё хъёуы фёсивёд цыбыр рёстёгмё афтё 
балымён сты, ёмё-иу сё уыцы хёлардзинад цёрёнбонтём 
нал фехёлд.

Куыд ёппёт скъолаты, афтё махён дёр уыд иу фёском-
цёдисон организаци. О, ёмё, фарёстёмты куы ахуыр кодтон, 
уёд мё равзёрстой фёскомцёдисы районы конференцимё 
делегатёй. Делегатёй равзёрстой ёстёмкъласон Малиты 
Василийы дёр (уёд ёй Васойё ничима зыдта).

Конференци кёд райдайдзён, уый рагацау зыдтон ёмё 
афоныл нёхицёй рараст дён. Мё фёндаг уыд Джерме-
цыкк (нё хъёуы ма Николаевскыл ахём ном дёр уыд, мус-
тыздёхёгтё та йё хуыдтой Хъаллё. Ёргом дзургёйё, 
уыйфёстё ахём дзырд никуыуал фехъуыстон, фёлё 
Миллер Всеволоды дзырдуатмё куы ’ркастён, уёд базыдтон, 
Хъаллё фидар, станицё кёй амоны) ёмё Мустыздёхыл.

Уымёй размё Васоимё, ёвёццёгён, зонгё нё уыды-
стём, фёлё Мустыздёхёй Чырыстонхъёуы (ныры Диго-
ра) ’хсён нё фёндаг куы баиу ёмё, иу хъуыддаджы фёдыл 
цёуём, уый куы рабёрёг, уёд ма нын ёнёбазонгё уёвын 
цы хос уыд. Ныхас ныхасы къахта ёмё кёрёдзийён 
нё сусёг фёндтё рахъёр кёныны онг ёрхёццё стём. 
Цёвиттон, Васо дёр мё хуызён ёмдзёвгётё фыссынмё 
йё хъус дардта ёмё уайтагъд ёргом ныхасмё рахызтыстём. 
Нёхи хабёрттё куы фесты, уёд Васойё фехъуыстон, 
ёнхъёлмё кёмё нё кастён ёмё мё дисы чи бафтыдта, 
ахём ногдзинад: мё фыд, дам, зындгонд фыссёг уыд. Ёмё 
мё кёцырдыгёй хъуыдытыл нё бафтыдта йё ныхёстёй. 
Цыфёнды уыди, уёддёр ыл нё баууёндыдтён. Ау, йё фыд 
фыссёг куы уыдаид, уыимё, зындгонд фыссёг, уёд ёй ёз 

куыннё зыдтаин, уёлдайдёр, ардыгёй-ардём (нё хъёуты 
’хсён дыууё-ёртё километрёй фылдёр дёрддзёг нё 
уыди)! Йё фыстытёй мын цыма ницы бакаст, афтё мём мё 
зёрдё дзуры, фёлё мын дзы исты куы бакастаид, уёддёр 
ыл нё баууёндыдаин, ёндёр искёй уацмыстё сты, зёгъгё, 
йё банымадтаин. Уыцы хъуыдытё мёхинымёр кодтон. 
Ныхмё дёр ёмё разыйы хуызы дёр мё дзыхёй иу ныхас 
нё сирвёзт. Васойыл ма кёмдёр мё зёрдё худгё дёр 
фёкодта, дзёбёх, хёларзёрдё лёппу мём фёкаст ёмё 
йё ахём гёдыныхёсты сёр цёмён бахъуыд, зёгъгё.

Уёдёй нырмё рацыд ёртё ёмё дыууиссёдз азы. Бирё 
дон аласта уёдёй нырмё Урсдон – Васоимё нё хъёутё цы 
доны фёйнёфарс ёрёнцадысты, уыцы Урсдон – Теркмё, 
Терк – денджызмё. Абон, Малиты Георги зындгонд фыссёг 
кёй у, уый амонын никёмёнуал хъёуы. Зонынц ын канд йё 
ном ёмё мыггаг нё, фёлё, йё къухы бынёй цы уацмыстё 
рацыд зёгъин, ёмё раст нё уыдзён – йё зёрдёйы цы 
диссаджы зарджытё райгуырд, уыдон иууылдёр.

Ёцёг фыссёджы хъуыддаг афтё у: йё риуы фётёлфы, 
йё адёмы цин, йё дзыллёйы сагъёстёй дзаг зёрдё. Ахём 
зёрдёйы хицау уыд Малиты Георги дёр. Уый хъёрзыдта йё 
адёмы рыстёй, йё зарёгён ныхёстё агуырдта йё дзыллёйы 
цинты ёмё амонды, намысджын уыди йё Райгуырён 
бёстёйы фарн ёмё кадёй. Зын ссарён у Дыгургомы дёр 
ёмё быдыры хъёуты дёр ахём адёймаг, Малиты Георгийы 
ном фехъусгёйё, йё цёсгом кёмён нё фёрухсдёр уа, 
йё зёрдё ёхсызгон рёхуыст кёмён не скёна. Дыгурон 
ныхас йё зёрдёмё хёстёг кёмён у, уыдоны ’хсёнмё куы 
бахауын, уёд – Георгийы ёмдзёвгётёй цалдёр рёнхъы 
сдзурын мё зын, ёндёр, адём цыфёнды зёрдиаг ныхас ма 
кёнёнт – уайтагъд ёй ёрдёгыл фёуадзынц ёмё хъусыныл 
фёвёййынц. Кёй зёгъын ёй хъёуы, сё ныффыссёджы 
ёнёрёдыдёй базонынц ёмё сын цыма исты хорздзинад 
ракёнын, ахём цёстёй мём ракёсынц.

Ёцёг поэты бон у йё дзыллёйы зёрдёйы ахём арф 
бынат ёрцахсын. Ёцёг поэты бон у йё адёмён фёлтёрёй 
фёлтёрмё амонд хёссын.

Дзасохты Музафер


